
Balikritam 1 Shri Krishna Stotram

બલિકૃતં ૧ શ્રીકૃષ્ણસ્તોત્રમ્

બલિરુવાચ ।
અદિત્યાઃ પ્રાર્થનેનૈવ માતુર્દેવ્યા વ્રતેન ચ ।
પુરા વામનરૂપેણ ત્વયાઽહં વઞ્ચિતઃ પ્રભો॥ ૨૩॥
સમ્પદ્રૂપા મહાલક્ષ્મીર્દત્તા ભક્તાય ભક્તિતઃ ।
શક્રાય મત્તો ભક્તાય ભ્રાત્રે પુણ્યવતે ધ્રુવમ્॥ ૨૪॥
અધુના મમ પુત્રોઽયં બાણઃ શઙ્કરકિઙ્કરઃ ।
આરાચ્ચ રક્ષિતઃ સોઽપિ તેનૈવ ભક્તબન્ધુના॥ ૨૫॥
પરિપુષ્ટશ્ચ પાર્વત્યા યથા માત્રા સુતસ્તથા ।
ગૃહીતવાંશ્ચ તત્કન્યાં બલેન યુવતીં  સતીમ્॥ ૨૬॥
સમુદ્યતશ્ચ તં હન્તું કાર્તિકેનાપિ   વારિતઃ ।
આગતોઽસિ પુનર્હન્તું પૌત્રસ્ય દમને ક્ષમઃ॥ ૨૭॥
સર્વાત્મનશ્ચ સર્વત્ર સમભાવઃ શ્રુતૌ શ્રુતઃ ।
કરોષિ જગતાં નાથ કથમેવં વ્યતિક્રમઃ॥ ૨૮॥
ત્વયા ચ નિહતો યો હિ તસ્ય કો રક્ષિતા ભુવિ ।
સુદર્શનસ્ય તેજો હિ સૂર્યકોટિનિભં પરમ્॥ ૨૯॥
કેષાં સુરાણામસ્ત્રેણ તદેવ ચ નિવારિતમ્ ।
યથા સુદર્શનં ચૈવમસ્ત્રાણાં પ્રવરં વરમ્॥ ૩૦॥
તથા ભવાંશ્ચ દેવાનાં સર્વેષામીશ્વરઃ પરઃ ।
યથા ભવાંસ્તથા કૃષ્ણો વિધાતા વેધસામપિ॥ ૩૧॥
વિષ્ણુઃ સત્ત્વગુણાધારઃ શિવઃ સત્ત્વાશ્રયસ્તથા ।
સ્વયં વિધાતા રજસઃ સૃષ્ટિકર્તા પિતામહઃ॥ ૩૨॥
કાલાગ્નિરુદ્રો ભગવાન્વિશ્વસંહારકારકઃ ।

તમસશ્ચાશ્રયઃ સોઽપિ રુદ્રાણાં પ્રવરો મહાન્॥ ૩૩॥
સ એવ શઙ્કરાંશશ્ચાપ્યન્યે રુદ્રાશ્ચ તત્કલાઃ ।
ભવાંશ્ચ નિર્ગુણસ્તેષાં પ્રકૃતેશ્ચ પરસ્તથા॥ ૩૪॥
સર્વેષાં પરમાત્મા વૈ પ્રાણા વિષ્ણુસ્વરૂપિણઃ ।
માનસં ચ સ્વયં બ્રહ્મા સ્વયં જ્ઞાનાત્મકઃ શિવઃ॥ ૩૫॥
પ્રવરા સર્વશક્તીનાં બુદ્ધિઃ પ્રકૃતિરીશ્વરી  ।
સ્વાત્મનઃ પ્રતિબિમ્બસ્તે જીવઃ સર્વેષુ દેહિષુ॥ ૩૬॥
જીવઃ સ્વકર્મણાં ભોગી સ્વયં સાક્ષી ભવાંસ્તથા ।
સર્વે યાન્તિ ત્વયિ ગતે નરદેવે યથાઽનુગાઃ॥ ૩૭॥
સદ્યઃ પતતિ દેહશ્ચ શવોઽસ્પૃશ્યસ્ત્વયા વિના ।
બુદ્ધાઃ સન્તો ન જાનન્તિ વઞ્ચિતાસ્તવ માયયા॥ ૩૮॥
ત્વાં ભજન્ત્યેવ યે સન્તો માયામેતાં તરન્તિ તે ।
ત્રિગુણા પ્રકૃતિર્દુર્ગા  વૈષ્ણવી ચ સનાતની॥ ૩૯॥
પરા નારાયણીશાની તવ માયા દુરત્યયા ।
ત્વદંશાઃ પ્રતિવિશ્વેષુ બ્રહ્મવિષ્ણુશિવાત્મકાઃ॥ ૪૦॥
સર્વેષામપિ વિશ્વેષામાશ્રયો યો મહાન્વિરાટ્ ।
સ શેતે ચ જલે યોગાદ્વિશ્વેશો ગોકુલે યથા॥ ૪૧॥
સ એવ વાસુર્ભગવાંસ્તસ્ય દેવો ભવાન્પરઃ ।
વાસુદેવ ઇતિ ખ્યાતઃ પુરાવિદ્ભિઃ પ્રકીર્તિતઃ  ॥ ૪૨॥
ત્વમેવ કલયા સૂર્યસ્ત્વમેવ કલયા શશી ।
કલયા ચ હુતાશશ્ચ કલયા પવનઃ સ્વયમ્॥ ૪૩॥
કલયા વરુણશ્ચૈવ કુબેરશ્ચ યમસ્તથા ।
કલયા ત્વં મહેન્દ્રશ્ચ કલયા ધર્મ એવ ચ॥ ૪૪॥
ત્વમેવ કલયા શેષ ઈશાનો નૈઋતિસ્તથા ।
મુનયો મનવશ્ચૈવ ગ્રહાશ્ચ ફલદાયકઃ॥ ૪૫॥
કલાકલાયાશ્ચાંશેન સર્વે જીવાશ્ચરાચરાઃ ।
ત્વં બ્રહ્મ પરમં જ્યોતિર્ધ્યાયન્તે યોગિનઃ સદા॥ ૪૬॥

તં ત્વાદ્રિયન્તે ભક્તાસ્તે ધ્યાયન્તે ય તદન્તરે ।
નવીનનીરદશ્યામં પીતકૌશેયવાસસમ્॥ ૪૭॥
ઈષદ્ધાસ્યપ્રસન્નાસ્યં ભક્તેશં ભક્તવત્સલમ્ ।
ચન્દનોક્ષિતસર્વાઙ્ગં  દ્વિભુજં મુરલીધરમ્॥ ૪૮॥
મયૂરપિચ્છચૂડં ચ માલતીમાલ્યભૂષિતમ્ ।
અમૂલ્યરત્નનિર્માણકેયૂરવલયાવિન્તમ્॥ ૪૯॥
મણિકુણ્ડલયુગ્મેન ગણ્ડસ્થલવિરાજિતમ્ ।
રત્નસારાઙ્ગલીયં  ચ ક્વણન્મઞ્જીરરઞ્જિતમ્॥ ૫૦॥
કોટિકન્દર્પલીલાભં શરત્કમલલોચનમ્ ।
શરત્પૂર્ણૈન્દુનિન્દાસ્યં ચન્દ્રકોટિસમપ્રભમ્॥ ૫૧॥
વીક્ષિતં સસ્મિતાભિશ્ચ ગોપીનાં કોટિકોટિભિઃ ।
વયસ્યૈઃ પાર્ષદૈર્ગોપૈઃ સેવિતં શ્વેતચામરૈઃ॥ ૫૨॥
ગોપબાલકવેષં ચ રાધાવક્ષઃસ્થલસ્થિતમ્ ।
ધ્યાનાસાધ્યં દુરારાધ્યં બ્રહ્મેશશેષવન્દિતમ્॥ ૫૩॥
સિદ્ધેન્દ્રૈશ્ચ મુનીન્દ્રૈશ્ચ યોગીન્દ્રૈઃ પ્રણતં સ્તુતમ્ ।
વેદાનિર્વચનીયં ચ પરં સ્વેચ્છામયં વિભુમ્॥ ૫૪॥
સ્થૂલસ્થૂલતમં રૂપં સૂક્ષ્માત્સૂક્ષ્મતમં પરમ્ ।
સત્યં નિત્યં પ્રશસ્તં ચ પ્રકૃતેઃ પરમીશ્વરમ્॥ ૫૫॥
નિર્લિપ્તં   ચ નિરીહં ચ ભગવન્તં સનાતનમ્ ।
ઇતિ શ્રીબ્રહ્મવૈવર્તપુરાણે શ્રીકૃષ્ણજન્મખણ્ડે ઉત્તરે
એકોનવિંશાધિકશાતતમાધ્યાયાન્તર્ગતં   બલિકૃતં
શ્રીકૃષ્ણસ્તોત્રં સમાપ્તમ્ ।
બ્રહ્મવૈવર્તપુરાણ । શ્રીકૃષ્ણજન્મ, ઉત્તરભાગ । અધ્યાય ૧૧૯/૨૩-૪૬॥

